
milimilingan nua varaljuvalj

ta sicuayan izuwa a tjaljigacagaca a nadjeljesem a vacalj i panavanavalj
tja nuitjen a kacalisiyan, liyaw tu liyaw a sacemel a gemuzinuzip a vaivaik a
semazuwa a temekel ta zaljum. azuwa tjamadju a i ginaljan a cinunan nu
matjatjaucikecikel madjuludjulu a djemameq ta sacemel izuwa aya. izuwa tu
ita gadaw izuwa tjamadju a matjelu a cinunan, navaik a paljilji ta dringay,
masulem anga sa iniyanan a djaljun i yumag, mapurepur a tacemekeljan
vaik a remaselem a kipakim tu inu anga tiamadju. kiculjevan a djalan a
pinakazuanan djemaljun i tuwa zuwa vacalj, djumaken a vulug, a tjakit, a
turivecavecan niamadju, ljakuwa kumalji a kemuda a karakim a sikatagaljan
ika djemumak. kemasizuwa anga tjametjuruvuruvu a maulaulaw i
puvacaljan a sikatagaljan niamadju.

izuwa tisa camak a namicaucauwan aravac a rarakacan, a
kinapupiculan a kinasaugaljayan nu tja pacunan matutjapupicul ta cumay a
kinamalangan. a pinivaruvarung nisa camak, pasa vaik sakamaya a
kisuvarung a paljilji tuki anemangata sa sikaulaulaw nua sikatagaljan.
Kiranav tisa camak tu ita gadaw vaik a pasazuwa i puvacaljan ta

tjaukaljiyaljiya, djemaljun timadju pacacikel a lemuiluv a penulingetj ta

vacalj, neka sakamaya a nanemanemanga!

cuaiyanga kisululjayan a kiipug tisa camak i patekuteku ta kasiw a i
ljaviljaving ta vacalj, ika cuway sevaik a maca nimadju sa sekataged tisa
camak. manu izuwa za kemac ta kula nimadju sa rakaci timadju a pasa
vacalj. sepacegedan tisa camak, manu pacunan tuazuwa a varaljuvalj a
kudral tu kudral a natemangpac ta kula nimadju. siljisuk ta tjakit sa uri
seqgasi a piqulu a varaljuvalj, magaquljuc tisa camak katua varaljuvalj
namaya ta minatunatuk a mavalidilidi a zaljum i vacalj, ika cuway maruljem
ta djamuq a vacalj matu nasemeliyap a kavulungan a pasa qudjiljan.

izuwa a mapida a nakigilja a sikatagaljan, a tjemavatjavan ta
kiquljuquljuc tisa camak, ta pacun tiamadju tua namaruljem anga ta djamug
a vacalj, galugu tiamadju sa garaugav tu macay anga tisa camak aya. manu
pacunan tisa camak a ljemanguljanguwi a pasaljaviljaving, sa masilevan a

galugu tiamadju tu “ pinapacay anga nisa camak a vararuvalj ” aya.

